Экономикалық реформа және өңірлік даму комитетінің төрағасы 
Н.С. Сабильяновтың 2018 жылғы 27 қазанда Қазақстан Республикасы Парламенті Мәжілісінде «Мемлекеттік-жекешелік әріптестікті дамыту мәселелері туралы» деген тақырыпта  өтетін Үкімет сағатындағы қосымша баяндамасы

Құрметті Владимир Карпович!
Құрметті депутаттар!

Мемлекеттік-жекешелік әріптестіктің мақсаты - қызмет саласының кең спектріндегі қоғамдық маңызы бар жобаларды, мәселен, экономиканың стратегиялық маңызды салаларын дамытудан бастап қоғамдық қызмет көрсетуді ұсынуға дейінгі мәселелерді іске асыру болып табылады.

Мемлекет Басшысы Нұрсұлтан Әбішұлы Назарбаев «Қазақстандықтардың әл-ауқатының өсуі: табыс пен тұрмыс сапасын арттыру» атты Жолдауында жеке инвестицияларды ынталандыру қажеттілігін атап өтті, өйткені бизнес жаңа жұмыс орындарын ашады және қазақстандықтардың көпшілігін табыспен қамтамасыз етеді.

Сондай-ақ  мемлекеттік-жекешелік әріптестік тетіктерін бюджет шығындарын «жеңілдету үшін» де белсендірек қолдану қажет.

 Бүгін Ұлттық экономика министрі мемлекеттік-жекешелік әріптестікті дамыту жөніндегі шаралар туралы толыққанды ақпарат берді.

Дегенмен, мен мына мәселелерге тоқталғым келіп отыр.

Бірінші. Экономиканың барлық  саласы мен қызмет аясының мемлекеттік-жекешелік әріптестік (МЖӘ) жобаларымен жеткілікті қамтылмауы.

«Қазақстан 2050» Стратегиясын, сондай-ақ «100 нақты қадам» Ұлт жоспарын іске асыру мақсатында 2015 жылы «Мемлекеттік-жекешелік әріптестік туралы» Заң қабылданды.

Заңда қолданудың барлық салалары бойынша шектеулерді алу, қатысушылардың құрамын кеңейту, мемлекеттік-жекешелік әріптестіктің конкурстық рәсімін оңайлату және тағы басқалар көзделген.

Бүгінгі күні экономиканың әртүрлі секторында мемлекеттік-жекешелік әріптестіктің 1 000-нан аса жобалары мәлімделген, 443-і шарт жасаған, оның 66 пайызы білім беру, 16 пайызы денсаулық сақтау, 8 пайызы мәдениет және спорт салаларына, 9 пайызы қалған қызмет салаларына тиесілі.

 Сумен жабдықтау және кәріздендіру, энергиямен жабдықтау, көлік, жол құрылысы, туризм, тұрғын үй құрылысы, мәдениет салалары іс жүзінде мемлекеттік-жекешелік әріптестік жобаларымен қамтылмаған.

Әлеуметтік салада бар болғаны 4 жоба, ауыл шаруашылығында – 7  жоба  ғана іске асырылуда.

Сонымен қатар үш жыл ішінде арнайы экономикалық аймақтар инфрақұрылымының құрылысын салу кезінде мемлекеттік-жекешелік әріптестіктің бірде-бір жобасы іске асырылмаған. 
Ол үшін Парламентте «Мемлекеттік-жекешелік әріптестік туралы» Заң қабылданып, онда  құқықтық тетік қаланған еді. 

Сөйтіп, «Мемлекеттік-жекешелік әріптестік туралы» Заң қабылданып, мемлекеттік-жекешелік әріптестікті құру  мүмкіндіктері кеңейгеннен кейін де жағдай өзгерген жоқ.

Осыған байланысты уәкілетті органға, оның ішінде «Мемлекеттік-жекешелік әріптестіктің қазақстандық  орталығы» акционерлік қоғамына мынандай мәселелерді ескерген жөн:

- мемлекеттік-жекешелік әріптестікті алға жылжыту бойынша жүйелі жұмыс жоқ;

- салалық уәкілетті және жергілікті атқарушы органдар арасындағы жұмыстар үйлестірілмеген;

- салаларды мемлекеттік-жекешелік әріптестік жобаларымен қамтуды арттыруда мүдделілік жоқ;

- жұмыс істеп тұрған және жоспарланған мемлекеттік-жекешелік әріптестік жобаларының тиімділігіне талдау жүргізілмейді;

- салалар, сондай-ақ өңірлер мен жалпы республика бойынша проблемалар және қажеттіліктер ескерілмейді.
Екінші. Мемлекеттік-жекешелік әріптестік жобаларының инвестициялық тартымдылығының төмендігі.

2018 жылғы 15 қазандағы жағдай бойынша сомасы 
1 096 млрд.теңге болатын мемлекеттік-жекешелік әріптестіктің  443 шарты жасалды. Бұл ретте мемлекеттік міндеттемелердің көлемі 1051 млрд.теңгені, ал жекеменшік инвестициялардың көлемі – 334 млрд.теңгені құраған. «Бюджеттік қаражаттың – тартылған жекеменшік инвестицияларға» арақатынасы үшке бірді құрайды, яғни тартылған жекеменшік инвестицияның әрбір 1 теңгесіне мемлекеттік міндеттемелер 3 теңгені құрайды.

 Бұл ретте бюджетке түсетін салмақ азаймай отыр. Мемлекеттік міндеттемелер көбіне жобаның құнын толығымен жауып жатады, мәселен, оның ішінде  «Нұр жолы» өткізу бекетінің құрылысы мен оны іске қосу, Үлкен Алматы айналма автомобиль жолының  құрылысы, «Tранспорт тауэр» әкімшілік-технологиялық кешені ғимаратының жарықтандыру жүйесін жаңғырту мен пайдалануға беру жобалары бар.

Сондықтан Ұлттық экономика министрлігі мемлекеттік-жекешелік әріптестік нысанын кеңінен пайдалануды, бюджеттік қаражатты жекеменшік инвестициялармен алмастыруды, мемлекеттік-жекешелік әріптестік жобалары үшін бюджеттік шығыстарды барынша азайтуды көздейтін басым бағыттарды әзірлеу керек.

Мемлекет Басшысы жекеменшік инвестицияларды жол, газ құбырларын салу, аурухана, мектеп және басқа да объектілер құрылысына кеңінен тартумен қатар, оларды реконструкциялау мен оларға техникалық қызмет көрсетуге тартудың маңызды екендігін атап өткен.

Сонымен бірге валюталық тәуекел секілді факторларға байланысты жасалатын шарттар мен тартылатын инвестициялардың тұрақтылық құралдарын әзірлеу талап етілуде. 

Мысалы, Үлкен Алматы айналма автомобиль жолының концессиялық жобасы бойынша келіссөздер 2010 жылы басталды, ол келіссөздерде қаржыландыру АҚШ долларында болады деп шешілген.  Валюталық ауытқудың  себебінен жобаның теңгеге шаққандағы  құны екі есеге өсіп отыр. Осыған және басқа да себептерге байланысты шартқа қол қою және оны іске асыру мерзімі ұзарып кетті (Мерзімі 2018-2036 ж.ж.).

Сондықтан уәкілетті органдар мемлекеттік-жекешелік әріптестік жобалары бойынша мүмкін болатын тәуекелдерді барынша есептей отырып, оларды азайту жөніндегі  тетіктерді көздеулері қажет.

Үшінші. Мемлекеттік-жекешелік әріптестік жобаларын тиімсіз іске асыру.

Өңірлер бөлінісіндегі тіркелген мемлекеттік-жекешелік әріптестік шарттарының саны 2018 жылғы 15 қазандағы жағдай бойынша: Шығыс Қазақстан облысында 103 шарт,  Ақтөбе облысында - 79 шарт, Алматы қаласында - 50 шарт, Қостанай облысында - 45 шарт болып отыр. 

Мемлекеттік-жекешелік әріптестік шарттарының 1-ден 4-ке дейінгі ең аз тіркелген саны, яғни ол Жамбыл, Атырау, Батыс Қазақстан, Солтүстік Қазақстан облыстарында болып отыр.

Бұл ретте, кейбір облыстарда (Ақтөбе, Шығыс Қазақстан облыстарында) мемлекеттік тапсырыс шеңберінде  қаржыландырылатын  жекеменшік мектепке дейінгі білім беру объектілерін мемлекеттік-жекешелік әріптестік тетігі бойынша беру орын алған. Бірақ одан әлеуметтік және экономикалық көрсеткіштер жақсарған жоқ. 

Қостанай облысында Қостанай қаласының көшелерін ағымдағы ұстап тұру жөніндегі әрбір техникалық құрал мемлекеттік-жекешелік әріптестіктің  жеке шарты ретінде рәсімделген.

Сонымен қатар өңірлерде мемлекеттік-жекешелік әріптестік жобаларын белгіленген бюджет лимиті шеңберінде дұрыс жоспарламайды. Мемлекеттік-жекешелік әріптестік  және концессиялар жобалары бойынша мемлекеттік міндеттемелердің жалпы сомасын жобаның жұмыс істеу мерзіміне бөлудің орнына, оны ағымдағы қаржы жылына енгізген. Нәтижесінде өңірлердің мемлекеттік-жекешелік әріптестік жобаларына арналған жылдық лимиттері тез арада бітіп қалады.

Сонымен қатар өңірлерде мемлекеттік-жекешелік әріптестік шарттары бойынша міндеттемелердің орындамауына жол беріліп отыр. Мысалы, Ақтөбенің медициналық кластерін дамыту шеңберінде мемлекеттік-жекешелік әріптестік желісі бойынша бірегей офтальмология орталығы салынды. Бірақ берілетін мемлекеттік тапсырыстың көлемі мұндай объектінің кідіріссіз жұмыс істеуі үшін жеткіліксіз. Шарт бойынша мемлекеттік тапсырыс сомасы 680 млн.теңге көлемінде көзделген болса, факті бойынша алынған соманың көлемі 230 млн.теңгені құрап отыр.

Осыған байланысты мемлекеттік-жекешелік әріптестік жобаларын тиімді іске асыру бойынша қажетті шаралар қабылдау қажет.

Төртінші. Кейбір салалық нормативтік құқықтық актілердің жетілдірілмеуі.

Қазіргі уақытта мемлекеттік-жекешелік әріптестіктің дамуына ықпал етпейтін бірқатар нормалар бар. Мәселен, білім беру саласында оқушыларды тамақтандыруды ұйымдастыру бойынша  қызмет көрсететін жеткізушіні жыл сайын айқындау талаптары бар. Жалпы, кемшіліктер мен құқықтық олқылықтар ас әзірлейтін блоктың материалдық техникалық базасының нашар болуына, үй-жайдың және объектілердегі жабдықтардың тозуына әкеп соғады. 

Денсаулық сақтау саласындағы нормативтік құқықтық базаның жетілдірілмеуі: шетел мамандарының клиникалық практикаға қолжетімділігін шектейді; тегін медициналық көмектің кепілдік берілген көлемі шеңберінде ауруларға алдын ала диагностика қоюға байланысты мемлекеттік-жекешелік әріптестік жобаларын іске асыруға әлеуетті әріптестерді тартуды  қиындатады; Кешенді медициналық ақпараттық жүйенің (КМАЖ) әлеуетті медициналық әріптестер пайдаланатын басқа да ақпараттық жүйемен бейімділігін көздемейді.

Осыған байланысты салалық министрліктер мемлекеттік-жекешелік әріптестіктің дамуына кедергі келтіретін мәселелерді анықтап, заңға тәуелді нормативтік актілерге тиісті өзгерістер енгізуге тиіс.

Сөз соңында айтарым, мемлекеттік жүйелі шаралар белгілі бір тиімділігін берері сөзсіз. Бірақ мемлекеттік-жекешелік әріптестікті одан әрі дамыту үшін қажетті жағдай жасауда әлі де болса көптеген жұмыстар атқару керек.

Бюджет қаражатын тиімді пайдалануға ерекше көңіл бөлу қажет. Мемлекет Басшысы тапсырғандай, оңтайландыру кезінде босаған бюджет қаражатын бірінші кезекте халық үшін нақты пайда келтіретін жобаларға жұмсау керек.

Ұлттық экономика министрлігіне алға қойылған міндеттерді іске асыруда  табысты жұмыс тілеймін.
Назарларыңызға рақмет!

